
SIARAN MEDIA 

BELANJAWAN 2027: PENCARUM LINDUNG 24 JAM, LINDUNG KENDIRI TERIMA PELEPASAN 
CUKAI TAMBAHAN, KOMITMEN KERAJAAN PERKUKUH PERLINDUNGAN SOSIAL 

KUALA LUMPUR: Pelepasan cukai tambahan sehingga RM150 bagi pencarum yang kekal dengan Skim 
LINDUNG 24 Jam dan pencarum wajib Skim LINDUNG Kendiri mencerminkan komitmen kerajaan dalam 
memperkukuh perlindungan keselamatan sosial di Malaysia.  

Pertubuhan Keselamatan Sosial (PERKESO) memaklumkan, inisiatif berkenaan dijangka memberi 
manfaat kepada lebih 8.5 juta pencarum LINDUNG 24 Jam yang kekal mencarum. 

Selain itu, manfaat sama diraih dalam kalangan 1.7 juta pencarum LINDUNG Kendiri yang diyakini 
berupaya menjadi pemangkin ke arah perluasan perlindungan sosial membabitkan sektor tidak formal 
yang ketika ini muncul sebagai sandaran sosioekonomi penduduk di Malaysia. 

Malah, pembentangan Belanjawan 2027, bertemakan ‘Menggapai di Langit, Mengakar di Bumi’ oleh 
Perdana Menteri, Dato’ Seri Anwar Ibrahim mencerminkan tekad kerajaan untuk mengukuhkan keadilan 
sosial dengan merapatkan jurang antara sektor formal dan tidak formal.   

“Pelepasan cukai ini bukan sekadar insentif kewangan, sebaliknya menjadi petunjuk bahawa kerajaan 
komited mengimbangi tekanan inflasi dengan usaha memperkukuh jaringan keselamatan sosial negara 
supaya lebih ramai pekerja mendapatkan perlindungan. 

“Hal ini kerana dalam tempoh empat bulan pertama pelaksanaan LINDUNG 24 Jam, skim ini merekodkan 
10,424 tuntutan atau 85 kes sehari yang mencerminkan kepentingan perlindungan melangkaui waktu 
bekerja untuk mendepani risiko kehidupan seharian. 

“Justeru, insentif ini diharap dapat menggalakkan lebih ramai individu mendapatkan perlindungan melalui 
LINDUNG 24 Jam, termasuk mereka yang sebelum ini memilih untuk opt-out untuk opt-in semula, di 
samping memperluas penyertaan dalam LINDUNG Kendiri,” menurut kenyataan dikeluarkan PERKESO, 
hari ini. 

Selari pengiktirafan kerajaan yang diberikan terhadap pekerja gig, Belanjawan 2027 turut menyaksikan 
inisiatif caruman padanan PERKESO sebanyak 35 peratus diperuntukkan kepada pekerja e-hailing dan 
p-hailing. 

Kadar ini akan ditingkatkan kepada 50 peratus sekiranya syarikat platform turut menanggung sebahagian 
caruman pekerja. 

“Pada masa sama, insentif caruman padanan sebanyak 70 peratus turut disediakan kepada lebih 
200,000 orang bekerja sendiri dalam 17 sektor tidak mandatori bagi meringankan beban caruman dan 
memperluas akses kepada perlindungan keselamatan sosial. 

“PERKESO menyambut baik inisiatif ini dan akan memastikan segala persiapan operasi serta sistem 
dilaksanakan dengan teratur bagi membantu orang bekerja sendiri mencarum LINDUNG Kendiri dan 
memanfaatkan insentif padanan caruman yang ditawarkan,” menurut kenyataan sama. 

EMBARGO: Tidak boleh dicetak 
atau disiarkan di mana-mana 
platform sebelum jam 12.00 tengah 
hari, 11 Oktober 2026. 

Selain itu, faedah PERKESO dinikmati lebih 40,000 imam, bilal, tok siak, noja, marbut dan guru takmir 
menerusi pembiayaan oleh Tabung Haji, demi memastikan golongan berkenaan mendapat perlindungan 
keselamatan sosial sewajarnya. 

Sementara itu, sebagai langkah intervensi awal dan pencegahan nahas jalan raya, PERKESO akan 
menyediakan baucar pemeriksaan kesihatan menerusi pelaksanaan Program Pemandu Sihat dan 
Selamat (PSS). 

Inisiatif yang direncana khusus bagi pemandu kenderaan berat perdagangan, berusia 40 tahun ke atas 
ini bertujuan untuk mengesan sebarang masalah kesihatan secara lebih awal, demi membendung risiko 
yang boleh menjejaskan keupayaan mereka untuk memandu. 

Pendekatan serampang dua mata oleh Kementerian Sumber Manusia (KESUMA) dan Kementerian 
Pengangkutan (MOT) ini dapat memangkin keberkesanan usaha menangani peningkatan nahas jalan 
raya dan menjamin aspek keselamatan secara keseluruhan. 

“Pengumuman Kerajaan MADANI dalam Belanjawan 2027 menterjemahkan kecaknaan kerajaan dalam 
memperluas akses perlindungan keselamatan sosial agar lebih ramai rakyat mempunyai jaringan 
perlindungan kewangan apabila berdepan risiko yang menjejaskan keupayaan mereka untuk bekerja dan 
menampung seisi keluarga.  

##TAMAT## 

Mengenai LINDUNG 

LINDUNG ialah penjenamaan semula skim perlindungan keselamatan sosial PERKESO yang dilancarkan pada 

22 Ogos 2025 sebagai langkah strategik memperkukuh peranan dalam melindungi rakyat. Pendekatan ini lebih 

segar, inklusif, mudah diingati dan berimpak tinggi bagi menyampaikan mesej perlindungan sosial secara meluas 

dan berkesan. Ia bertujuan memperluas capaian, meningkatkan kesedaran serta memperkukuh kepercayaan 

rakyat terhadap PERKESO sebagai pelindung utama keselamatan sosial. Di bawah penjenamaan ini, Akta 4 

dikenali sebagai LINDUNG PEKERJA, Akta 800 sebagai LINDUNG KERJAYA, Akta 789 (SKSPS) sebagai 

LINDUNG KENDIRI, dan Akta 838 (SKSSR) sebagai LINDUNG KASIH. Sementara itu, bermula 1 Jun 2026, 

LINDUNG  24 Jam dikuatkuasakan yang memberi perlindungan jika berlaku kemalangan di luar waktu kerja di 

dalam negara bagi pekerja yang mencarum LINDUNG Pekerja. Maklumat lanjut di www.perkeso.gov.my. 

